
হুহুঙ্কারে প্রবেশিল পার্ব্বতীয় বনে।

তোড় পাড় করি বন ভাঙ্গিতে লাগিল

প্রলয় ঝড়ের সম। করিল সে স্থান

নিমেষেতে সমভূম। অস্থির হইলা

ধরা, উদ্ভিদের লাগি; অস্থির যেমন

বস্ত্রের জ্বালায় নর, লাগিলে আগুন

তাহে। অরসন্ন হলো সবে; কিছু নাহি

পাইল দেখিতে তবু। কাতরে সুগ্রীব

ধীরে ধীরে আসি তবে কহিল চণ্ডেরে;—

"প্রভো, দেখুন তাকায়ে চারিদিক পানে

একবার, এ দেশের কি হলো দুর্দ্দশা!

শূন্য চতুর্দ্দিক;—মরি, ফেলিয়া বসন

পলাইছে যেন সৃষ্টি মো সবার ডরে!

হেন তৃণ নাহি আর ধরাতে উন্নত

লুকায় ভারুই যাহে; মানবিনী তবে

কেমনে লুকায়ে আছে বুঝিতে না পারি।

বৃথা ধরণীর ভূষা ঘুচালাম মোরা;

কিবা ফল লভিলাম দস্যু বৃত্তি সাধি।”
হাসিয়া কহিলা চণ্ড;—"তোদের এ কাজ

নহেরে সুগ্রীব। দেখ তবে আমি তারে

করিছি বাহির; রবে কোথায় লুকায়ে

এ তিন ভুবনে মোর তীক্ষ্ণ শর আগে।

